
Annotatsiya: Ushbu maqolada neyropsixologik va medikal psixologiyaga asoslangan 

patologik yondashuvlarga qarshi ijtimoiy konstruktsionizm nuqtayi nazaridan tanqidiy 

yondashuv bayon qilinadi. Ruhiy holat va inson xatti-harakatlarining biologik asoslangani 

haqidagi qarashlarga alternativ tarzda, ijtimoiy konstruktsiyalar nazariyasi ruhiy 

salomatlik, kasallik tushunchalari va “normalik” me’yorlarini madaniy, siyosiy va ijtimoiy 

kontekstda shakllangan deb izohlaydi. Ushbu maqola zamonaviy psixologiyaning ijtimoiy 

konstruktivistik talqinini asoslab beradi. 

Kalit so‘zlar: neyropsixologiya, medikalizatsiya, ijtimoiy konstruktsionizm, normalik, 

stigma, ruhiy kasallik, madaniy kontekst, tanqidiy psixologiya. 

 

Kirish 

So‘nggi o‘n yilliklarda ruhiy salomatlikka oid ilmiy diskurslar tobora biologik va 

neyrologik asosli izohlar bilan to‘lib bormoqda. Miya faoliyati, neyronlararo uzatmalar, 

genetik predispozitsiyalar asosida tushuntirilayotgan depressiya, bipolyar buzilish, e’tibor 

yetishmovchiligi sindromi (ADHD) va boshqa holatlar zamonaviy tibbiy-psixologik 

yondashuvlarning asosiy yo‘nalishiga aylangan. Biroq, bu yondashuvlar insonning ijtimoiy 

muhitda yashayotganligi, uning psixik holati jamiyatdagi ierarxik tuzilmalar, me’yorlar va 

bosimlar natijasida shakllanishi mumkinligini e’tibordan chetda qoldiradi. 

Ijtimoiy konstruktsionizm, aynan shu nuqtaga e’tibor qaratadi. Unga ko‘ra, 

“kasallik”, “normalik”, “shaxsiyat buzulishi” kabi tushunchalar jamiyat tomonidan ixtiro 

qilingan va mustahkamlangan ijtimoiy konstruktsiyalardir. Ushbu maqolada 

neyropsixologik va medikal yondashuvlarga tanqidiy nuqtai nazar bildiriladi hamda 

ijtimoiy konstruktsiyalar asosida alternativ talqinlar tahlil qilinadi. 

Asosiy qism 

Neyropsixologiya insonning ruhiy holatini miya funksiyalari bilan bog‘lab 

tushuntiradi. Shubhasiz, miya faoliyati va ruhiy holat o‘rtasida bog‘liqlik mavjud, ammo 

ushbu yondashuv ko‘pincha individualni kontekstdan ajratilgan, biologik mashina sifatida 

ko‘rsatadi. Masalan, depressiyani serotoninning kamligi bilan, e’tibor yetishmovchiligini 

frontal korteks faoliyati bilan izohlash ko‘p uchraydi. Natijada insonning hayotiy tajribasi, 

ijtimoiy pozitsiyasi, sinfiy maqomi, genderi yoki irqiy tajribasi hisobga olinmaydi. 

Medikal yondashuv esa ruhiy farqlarni normadan og‘ish sifatida ko‘radi. Psixiatriya 

tarixida histeriya, shizofreniya, dissotsiativ holatlar kabi tashxislar ayollar, irqiy ozchiliklar 

va mehnatkash tabaqa vakillariga nisbatan disproportsional qo‘llanilgan. Michel Foucault 

ta’kidlaganidek, “kasallik” bu nafaqat tibbiy holat, balki ijtimoiy nazorat mexanizmi bo‘lib 

xizmat qilishi mumkin. “Normalik” tushunchasi esa jamiyatda quvvatli guruhlar 

tomonidan belgilab qo‘yilgan va unga mos kelmagan shaxslar patologik deb belgilangan. 

Ijtimoiy konstruktsionizm bu qarashlarga qarshi chiqadi. Unga ko‘ra, inson xatti-

harakatlari va ruhiy holati – bu ijtimoiy, madaniy va tarixiy jarayonlar natijasidir. Masalan, 

ADHD G‘arb jamiyatlarida o‘quvchilarning o‘zini tutish me’yorlaridan og‘ishi sifatida 

qabul qilinsa, boshqa madaniyatlarda bu holat “faollik”, “jo‘shqinlik” deb baholanishi 

mumkin. Demak, kasallik tashxisi madaniy me’yorlarga asoslangan konstruksiyadir. 

Tanqidiy psixologlar (Klaus Holzkamp, Ian Parker, David Smail) va 

konstruktsionist olimlar ruhiy holatga baho berishda quyidagi omillarni hisobga olishni 

taklif etadilar: 

1. Siyosiy kontekst – kim va nima uchun bu holatni “kasallik” deb 

belgilamoqda? 

2. Iqtisodiy struktura – farqlarni dori vositalari bilan yo‘qotishga intilish 

farmatsevtika sanoatining iqtisodiy manfaatiga xizmat qilmayaptimi? 

3. Ijtimoiy normalar – bu norma kimlar tomonidan va qanday kuch bilan 

shakllangan? 

Ruhiy “buzilishlar” ko‘p hollarda muhitga moslashuv mexanizmi sifatida paydo 

bo‘ladi. Travmatik muhitda yashovchi shaxsning “g‘alati” xatti-harakati uning moslashuv 

shakli bo‘lishi mumkin. Ijtimoiy konstruktsionizm, aynan, shunday holatlarni individual 

buzilish emas, balki ijtimoiy tizimlarning aks ettirish mexanizmi sifatida talqin qiladi. 

Bundan tashqari, medikalizatsiya (ya’ni hayotiy holatlarni tibbiylashtirish) 

muammosi ham mavjud. G‘am, qayg‘u, yolg‘izlik, xavotir kabi insoniy tajribalar dori-

darmonlar yordamida bostirilmoqda. Biroq, bu muammolar ijtimoiy tengsizlik, doimiy 

mehnat bosimi, ishsizlik, zo‘ravonlik va ajratilish natijasi bo‘lishi mumkin. 

Neyropsixologiya va medikal psixologiyaga asoslangan patologik yondashuvlar inson 

ruhiy holatlari va xulq-atvoridagi buzilishlarni ko‘proq biologik, neyrofiziologik hamda 

tibbiy omillar bilan tushuntirishga intiladi. Ushbu yondashuvlar zamonaviy psixologiyada 

aniq tashxis qo‘yish, klinik baholash va davolash strategiyalarini ishlab chiqishda katta 

o‘rin tutadi. Biroq ushbu yondashuvlarning samaradorligi bilan bir qatorda, ularning 

chegaralari va tanqidiy jihatlari ham mavjud. 

Neyropsixologik yondashuvlar miyaning turli sohalaridagi shikastlanishlar, 

disfunktsiyalar yoki neyrokimyoviy disbalanslar asosida ruhiy buzilishlarni tushuntiradi. 

Masalan, afaziya, agnoziya yoki xotira buzilishlari kabi kognitiv muammolar miya 

strukturasi va faoliyati bilan bevosita bog‘liq bo‘lgan holatlar sifatida qaraladi. Bu 

yondashuv klinik diagnostika va reabilitatsiyada muhim o‘rin egallaydi. Shu bilan birga, 

bu model ruhiy holatlarni faqat miyada bo‘layotgan organik o‘zgarishlar orqali izohlashga 

urinadi, bu esa inson ruhiyatining ijtimoiy, psixologik va madaniy jihatlarini ikkinchi 

darajaga surib qo‘yadi. Medikal psixologiyadagi patologik yondashuv esa ruhiy 

buzilishlarni tibbiy kasalliklar sifatida ko‘radi. Bu yerda simptomlar, diagnostik me’yorlar 

(masalan, DSM yoki ICD klassifikatsiyalari) va farmakologik aralashuvlar asosiy rol 

o‘ynaydi. Bunday modelning afzalligi — u aniq mezonlarga asoslanib, ruhiy buzilishlarni 

standartlashtirish va tibbiy jihatdan davolash imkonini beradi. Biroq bu yondashuv, 

ko‘pincha, insonning sub’ektiv tajribasini yetarli darajada hisobga olmaydi va ba’zan ruhiy 

holatlarni haddan tashqari "kasalliklashtirish" (medicalization) holatiga olib keladi. 

Muhokama jarayonida yana bir muhim masala shuki, patologik yondashuvlar inson 

muammolarini ko‘proq alohida, individuallashtirilgan va biologik jihatdan talqin qiladi. 

Natijada, shaxsning ijtimoiy sharoiti, travmatik tajribalari yoki madaniy konteksti etarlicha 

e’tiborga olinmasligi mumkin. Bu esa kompleks insoniy muammolarga soddalashtirilgan 

javoblar berilishiga olib keladi. Aynan shu nuqtai nazardan tanqidiy psixologiya va 

gumanistik yondashuvlar bu patologik modellarga qarshi chiqadi, va ruhiy holatlarni faqat 

simptom emas, balki shaxsiy tajriba va ijtimoiy kontekstda tushunish zarurligini 

ta’kidlaydi. 

Shunga qaramay, neyropsixologik va medikal yondashuvlarni inkor etish emas, 

balki ularni integrativ — ya’ni psixologik, ijtimoiy, madaniy va biologik omillarni 

birgalikda hisobga oluvchi ko‘rinishda qo‘llash dolzarb masala hisoblanadi. Zotan, har 

qanday patologiya inson shaxsi va hayoti bilan bog‘liq bo‘lgan murakkab holat bo‘lib, uni 

to‘laqonli tushunish uchun multidisiplinar yondashuv zarur. 

Xulosa 

Neyropsixologik va medikal yondashuvlar inson ruhiyatiga texnik va individual 

nuqtai nazardan yondashadi. Ammo bu yondashuvlar ko‘pincha insonning ijtimoiy 

holatini, madaniy muhitini va tarixiy sharoitini e’tibordan chetda qoldiradi. Ijtimoiy 

konstruktsiyalar yondashuvi esa ruhiy farqlarni patologiyalashdan ko‘ra, ularni ijtimoiy 

sharoitlarda izohlashga urinadi. 

Zamonaviy psixologiya, ayniqsa, ijtimoiy adolatga yo‘naltirilgan yondashuvlar 

ijtimoiy konstruktsionizmga asoslangan fikrlarni inkor etmasligi, balki ular bilan uyg‘un 

ishlashi zarur. Psixologik “kasalliklar”ni tushunishda ijtimoiy kontekst va madaniy 

konstruktsiyalarni hisobga olish — bu faqatgina akademik muammo emas, balki inson 

huquqlari va ijtimoiy tenglik masalasidir. 

